
śrīḥ

śrīmatē rāmānujāya namaḥ

śrīmatē nigamāntamahādēśikāya namaḥ

Á Á śrīgajēndramōkṣaṇam Á Á
nārada uvāca
yāñjapyānbhagavadbhaktyā prahlādō dānavō’japat Á
gajēndramōkṣaṇādīṃstvaṃ caturastān vadasva mē Á Á 1 Á Á
pulastya uvāca
śṛṇuṣva kathayiṣyāmi japyānētāṃstapōdhana Á
duḥsvapnanāśō bhavati yairuktaiḥ saṃsmṛtaiḥ śrutaiḥ Á Á 2 Á Á
gajēndramōkṣaṇaṃ tvādau śṛṇu tvaṃ tadanantaram Á
sārasvatau tataḥ puṇyau pāpapraśamanau stavau Á Á 3 Á Á
sarvaratnamayaḥ śrīmāṃstrikūṭō nāma parvataḥ Á
sutaḥ parvatarājasya sumērōrbhāskaradyutēḥ Á Á 4 Á Á
kṣīrōdajalavīcyagrairdhautāmalaśilātalaḥ Á
utthitaḥ sāgaraṃ bhittvā dēvarṣigaṇasēvitaḥ Á Á 5 Á Á
apsarōbhiḥ parivṛtaḥ śrīmānprasravaṇākulaḥ Á
gandharvaiḥ kinnarairyakṣaiḥ siddhacāraṇaguhyakaiḥ Á Á 6 Á Á
vidyādharaiḥ sapatnīkaiḥ saṃyataiśca tapasvibhiḥ Á
vṛkadvīpigajēndraiśca dhṛtagātrō virājatē Á Á 7 Á Á
punnāgaiḥ karṇikāraiśca bilvāmalakapāṭalaiḥ Á
cūtanīpakadambaiśca candanāgurucampakaiḥ Á Á 8 Á Á



śrīgajēndramōkṣaṇam

śālaistālaistamālaiśca saralārjunaparpaṭaiḥ Á
yathānyairvividhairvṛkṣaiḥ sarvataḥ samalaṅkṛtaḥ Á Á 9 Á Á
nānā dhātvaṅkitaiḥ śṛṅgaiḥ prasravadbhiḥ samantataḥ Á
śōbhitō ruciraprasthaistribhirvistīrṇasānubhiḥ Á Á 10 Á Á
mṛgaiḥ śākhāmṛgaiḥ siṃhairmātaṅgaiśca sadāmadaiḥ Á
jīvaṃ jīvakasaṅghuṣṭaiścakōraśikhināditaiḥ Á Á 11 Á Á
tasyaikaṃ kāñcanaṃ śṛṅgaṃ sēvatē yaddivākaraḥ Á
nānāpuṇyasamākīrṇaṃ nānāgandhādivāsitam Á Á 12 Á Á
dvitīyaṃ rājataṃ śṛṅgaṃ sēvatē yanniśākaraḥ Á
pāṇḍurāmbudasaṅkāśaṃ tathā ratnacayōpamam Á Á 13 Á Á
vajrēndranīlavaiḍūryatējōbhirbhāsayandiśaḥ Á
tṛtīyaṃ brahmasadanaṃ prahṛṣṭaṃ śṛṅgamuttamam Á Á 14 Á Á
na tatkṛtaghnāḥ paśyanti nṛśaṃsā naiva rākṣasāḥ Á
nātaptatapasō lōkē yē ca pāpakṛtō janāḥ Á Á 15 Á Á
tasya sānumataḥ pṛṣṭhē saraḥ kāñcanapaṅkajam Á
kāraṇḍavasamākīrṇaṃ rājahaṃsōpaśōbhitam Á Á 16 Á Á
kumudōtpalakahlāraiḥ puṇḍarīkaiśca śōbhitam Á
kamalaiḥ śatapatraiśca kāñcanaiḥ samalaṅkṛtam Á Á 17 Á Á
patrairmarakataprakhyaiḥ puṣpaiḥ kāñcanasannibhaiḥ Á
gulmaiḥ kīcakavēṇūnāṃ samantātparivēṣṭitam Á Á 18 Á Á
tasminsarasi duṣṭātmā nigūḍhō’ntarjalēśayaḥ Á
āsīd grāhō gajēndrāṇāṃ durādharṣō mahābalaḥ Á Á 19 Á Á

śrīgajēndramōkṣaṇam

atha dantōjjvalavapuḥ kadācidgajayūthapaḥ Á
madasrāvī jalākāṅkṣī pādacārīva parvataḥ Á Á 20 Á Á
vāsayanmadagandhēna girimairāvatōpamaḥ Á
sa gajō’ñjanasaṅkāśō madāghūrṇitalōcanaḥ Á Á 21 Á Á
tṛṣitaḥ snātukāmō’sāvavatīrṇaśca tajjalam Á
salīlaḥ paṅkajavanē yūthamadhyagatastvaran Á Á 22 Á Á
gṛhītastēna raudrēṇa grāhēṇāvyaktamūrtinā Á
paśyantīnāṃ karēṇūnāṃ krōśantīnāṃ ca dāruṇam Á Á 23 Á Á
hriyatē paṅkajavanē grāhēṇātibalīyasā Á
gaja ākarṣatē tīraṃ grāha ākarṣatē jalam Á Á 24 Á Á
tayōrdivyaṃ mahāyuddhaṃ jātaṃ varṣasahasrakam Á
vāruṇaiḥ saṃyutaḥ pāśairniṣprayatnagatiḥ kṛtaḥ Á Á 25 Á Á
vēṣṭyamānaḥ sughōraistu pāśairnāgō dṛḍhaistathā Á
visphūrya ca yathāśakti vikrōśaśca mahāravān Á Á 26 Á Á
vyathitaḥ sannirucchvāsō gṛhītō ghōrakarmaṇā Á
paramāmāpadaṃ prāpya manasācintayaddharim Á Á 27 Á Á
sa tu nāgavaraḥ śrīmānnārāyaṇaparāyaṇaḥ Á
tamēva śaraṇaṃ dēvaṃ gataḥ sarvātmanā tadā Á Á 28 Á Á
ēkātmānugṛhītātmā viśuddhēnāntarātmanā Á
janmajanmāntarābhyāsādbhaktimāngaruḍadhvajē Á Á 29 Á Á
ādyaṃ dēvaṃ mahādēvaṃ pūjayāmāsa kēśavam Á
mathitāmṛtaphēnābhaṃ śaṅkhacakragadādharam Á Á 30 Á Á

sahasraśubhanāmānamādidēvamajaṃ vibhum Á
pragṛhya puṣkarāgrēṇa kāñcanaṃ kamalōttamam Á
āpadvimōkṣamanvicchangajaḥ stōtramudīrayat Á Á 31 Á Á
gajēndra uvāca
ōṃ namō mūlaprakṛtayē ajitāya mahātmanē Á
anāśritāya dēvāya niḥspṛhāya namō’stu tē Á Á 32 Á Á
nama ādyāya vāmāya ārṣāyādipravartinē Á
anantarāya caikāya avyaktāya namō namaḥ Á Á 33 Á Á
namō guhyāya gūḍhāya guṇāya guṇavartinē Á
atarkyāyāpramēyāya atulāya namō namaḥ Á Á 34 Á Á
namaḥ śivāya śāntāya niścintāya yaśasvinē Á
sanātanāya pūrvāya purāṇāya namō namaḥ Á Á 35 Á Á
namō’stu tasmai dēvāya nirguṇāya guṇātmanē Á
namō jagatpratiṣṭhāya gōvindāya namō namaḥ Á Á 36 Á Á
namō’stu padmanābhāya sāṅkhyayōgōdbhavāya ca Á
viśvēśvarāya dēvāya śivāya harayē namaḥ Á Á 37 Á Á
namō’stu tasmai dēvāya nirguṇāya guṇātmanē Á
nārāyaṇāya viśvāya dēvāya paramātmanē Á Á 38 Á Á
namō namaḥ kāraṇavāmanāya

nārāyaṇāyāmitavikramāya Á
śrīśārṅgacakrāsigadādharāya

namō’stu tasmai puruṣōttamāya Á Á 39 Á Á

guhyāya vēdanilayāya mahōragāya
siṃhāya daityanidhanāya caturbhujāya Á

brahmēndrarudramunicāraṇasaṃstutāya
dēvōttamāya sakalāya namō’cyutāya Á Á 40 Á Á

nāgēndrabhōgaśayanāya ca supriyāya
gōkṣīrahēmaśukanīlaghanōpamāya Á

pītāmbarāya madhukaiṭabhanāśanāya
viśvāya cārumukuṭāya namō’kṣarāya Á Á 41 Á Á

nābhiprajātakamalasthacaturmukhāya
kṣīrōdakārṇavanikētayaśōdharāya Á

nānāvicitrakanakāṅgadabhūṣaṇāya
sarvēśvarāya varadāya namō varāya Á Á 42 Á Á

bhaktipriyāya varadīptasudarśanāya
dēvēndravighnaśamanōdyatapauruṣāya Á

phullāravindavimalāyatalōcanāya
yōgēśvarāya varadāya namō varāya Á Á 43 Á Á

brahmāyanāya tridaśāyanāya
lōkāyanāyātmahitāyanāya Á

nārāyaṇāyātmavikāśanāya
mahāvarāhāya namaskarōmi Á Á 44 Á Á

kūṭasthamavyaktamacintyarūpaṃ
nārāyaṇaṃ kāraṇamādidēvam Á

yugāntaśēṣaṃ puruṣaṃ purātanaṃ
taṃ dēvadēvaṃ śaraṇaṃ prapadyē Á Á 45 Á Á

yōgēśvaraṃ cāruvicitramauli -
majñēyamagryaṃ prakṛtēḥ parastham Á

kṣētrajñamātmaprabhavaṃ varēṇyaṃ
taṃ vāsudēvaṃ śaraṇaṃ prapadyē Á Á 46 Á Á

adṛśyamavyaktamacintyamavyayaṃ
brahmarṣayō brahmamayaṃ sanātanam Á

vadanti yaṃ vai puruṣaṃ sanātanaṃ
taṃ dēvaguhyaṃ śaraṇaṃ prapadyē Á Á 47 Á Á

yadakṣaraṃ brahma vadanti sarvagaṃ
niśamya yaṃ mṛtyumukhātpramucyatē Á

tamīśvaraṃ tṛptamanuttamairguṇaiḥ
parāyaṇaṃ viṣṇumupaimi śāśvatam Á Á 48 Á Á

kāryaṃ kriyākāraṇamapramēyaṃ
hiraṇyanābhaṃ varapadmanābham Á

mahābalaṃ dēvanidhiṃ surēśaṃ
vrajāmi viṣṇuṃ śaraṇaṃ janārdanam Á Á 49 Á Á

kirīṭakēyūramahārhaniṣkai -
rmaṇyuttamālaṅkṛtasarvagātram Á

pītāmbaraṃ kāñcanabhakticitraṃ
mālādharaṃ kēśavamabhyupaimi Á Á 50 Á Á

nārōdbhavaṃ vēdavidāṃ variṣṭhaṃ
yōgātmanāṃ sāṅkhyavidāṃ variṣṭham Á

ādityarudrāśvivasuprabhāvaṃ
prabhuṃ prapadyē’cyutamādibhūtam Á Á 51 Á Á

śrīvatsāṅkaṃ mahādēvaṃ dēvaguhyaṃ manōramam Á
prapadyē sūkṣmamatulaṃ varēṇyamabhayapradam Á Á 52 Á Á
prabhavaṃ sarvabhūtānāṃ nirguṇaṃ paramēśvaram Á
prapadyē muktasaṅgānāṃ yatīnāṃ paramāṃ gatim Á Á 53 Á Á
bhagavantaṃ guṇādhyakṣamakṣaraṃ puṣkarēkṣaṇam Á
śaraṇyaṃ śaraṇaṃ bhaktyā prapadyē bhaktavatsalam Á Á 54 Á Á
trivikramaṃ trilōkēśaṃ sarvēṣāṃ prapitāmaham Á
yōgātmānaṃ mahātmānaṃ prapadyē’haṃ janārdanam Á Á 55 Á Á
ādidēvamajaṃ śambhuṃ vyaktāvyaktaṃ sanātanam Á
nārāyaṇamaṇīyāṃsaṃ prapadyē brāhmaṇapriyam Á Á 56 Á Á
namō harāya dēvāya namaḥ sarvamahāya ca Á
prapadyē dēvadēvēśamaṇīyāṃsaṃ tanōḥ sadā Á Á 57 Á Á
ēkāya lōkatattvāya parataḥ paramātmanē Á
namaḥ sahasraśirasē anantāya mahātmanē Á Á 58 Á Á
tvāmēva śaraṇaṃ daivamṛṣayō vēdapāragāḥ Á
kīrtayanti ca yaṃ sarvē brahmādīnāṃ parāyaṇam Á Á 59 Á Á
namastē puṇḍarīkākṣa bhaktānāmabhayaprada Á
abrahmaṇya namastē’stu trāhi māṃ śaraṇāgatam Á Á 60 Á Á
pulastya uvāca
bhaktiṃ tasyānusañcintya nāgasyāmōghasambhavaḥ Á
prītimānabhavadviṣṇuḥ śaṅkhacakragadādharaḥ Á Á 61 Á Á

sānnidhyaṃ kalpayāmāsa tasminsarasi kēśavaḥ Á
garuḍasthō jagatsvāmī lōkādhārastapōdhana Á Á 62 Á Á
grāhagrastaṃ gajēndraṃ taṃ taṃ ca grāhaṃ jalāśayāt Á
ujjahārāpramēyātmā tarasā madhusūdanaḥ Á Á 63 Á Á
jalasthaṃ dārayāmāsa grāhaṃ cakrēṇa mādhavaḥ Á
mōkṣayāmāsa nāgēndraṃ pāśēbhyaḥ śaraṇāgatam Á Á 64 Á Á
ēvaṃ hi dēvaśāpēna hūhūrgandharvasattamaḥ Á
grāhatvamagamatkṛṣṇānmōkṣaṃ prāpya divaṃ gataḥ Á Á 65 Á Á
gajō’pi viṣṇunā spṛṣṭō jātō divyavapuḥ pumān Á
pāpād vimuktau yugapadgajagandharvasattamau Á Á 66 Á Á
prītimānpuṇḍarīkākṣaḥ śaraṇāgatavatsalaḥ Á
abhavattvatha dēvēśastābhyāṃ caiva prapūjitaḥ Á Á 67 Á Á
idaṃ ca bhagavānyōgī gajēndraṃ śaraṇāgatam Á
prōvāca muniśārdūla madhuraṃ madhusūdanaḥ Á Á 68 Á Á
śrībhagavānuvāca
yē māṃ tvāṃ ca saraścēdaṃ grāhasya ca vidāraṇam Á
gulmakīcakavēṇūnāṃ rūpaṃ mērusutasya ca Á Á 69 Á Á
aśvatthaṃ bhāskaraṃ gaṅgāṃ naimiṣāraṇyamēva ca Á
saṃsmariṣyanti manujāḥ prayatāḥ sthirabuddhayaḥ Á Á 70 Á Á
kīrtayiṣyanti bhaktyā ca śrōṣyanti ca śucivratāḥ Á
duḥsvapnō naśyatē tēṣāṃ susvapnaśca bhaviṣyati Á Á 71 Á Á

mātsyaṃ kaurmaṃ ca vārāhaṃ vāmanaṃ tārkṣyamēva ca Á
nārasiṃhaṃ ca nāgēndraṃ sṛṣṭipralayakārakam Á Á 72 Á Á
ētāni prātarutthāya saṃsmariṣyanti yē narāḥ Á
sarvapāpaiḥ pramucyantē puṇyān lōkānavāpnuyuḥ Á Á 73 Á Á
pulastya uvāca
ēvamuktvā hṛṣīkēśō gajēndraṃ garuḍadhvajaḥ Á
sparśayāmāsa hastēna gajaṃ gandharvamēva ca Á Á 74 Á Á
tatō divyavapurbhūtvā gajēndrō madhusūdanam Á
jagāma viṣṇuṃ śaraṇaṃ nārāyaṇaparāyaṇaḥ Á Á 75 Á Á
tatō nārāyaṇaḥ śrīmānmōkṣayitvā gajōttamam Á
pāpabandhācca śāpācca grāhaṃ cādbhutakarmakṛt Á Á 76 Á Á
ṛṣibhiḥ stūyamānaśca dēvaguhyaparāyaṇaiḥ Á
tataḥ sa bhagavānviṣṇurdurvijñēyagatiḥ prabhuḥ Á Á 77 Á Á
gajēndramōkṣaṇaṃ dṛṣṭvā dēvāḥ śakrapurōgamāḥ Á
vavandirē mahātmānaṃ prabhuṃ nārāyaṇaṃ harim Á Á 78 Á Á
maharṣayaścāraṇāśca dṛṣṭvā gajavimōkṣaṇam Á
vismayōtphullanayanāḥ saṃstuvanti janārdanam Á Á 79 Á Á
prajāpatipatirbrahmā cakrapāṇērvicēṣṭitam Á
gajēndramōkṣaṇaṃ dṛṣṭvā idaṃ vacanamabravīt Á Á 80 Á Á
ya idaṃ śṛṇuyānnityaṃ prātarutthāya mānavaḥ Á
prāpnuyātparamāṃ siddhiṃ duḥsvapnaśca vinaśyati Á Á 81 Á Á

gajēndramōkṣaṇaṃ puṃsāṃ sarvapāpapraṇāśanam Á
kathitēna smṛtēnātha śrutēna ca tapōdhana Á Á 82 Á Á
ētatpavitraṃ paramaṃ supuṇyaṃ

saṅkīrtanīyaṃ caritaṃ murārēḥ Á
yasminkilōktē bahupāpabandhanā -

llabhēta mōkṣaṃ dviradō nu yadvat Á Á 83 Á Á
ajaṃ varēṇyaṃ varapadmanābhaṃ

nārāyaṇaṃ brahmanidhiṃ surēśam Á
taṃ dēvaguhyaṃ puruṣaṃ purāṇaṃ

vandāmyahaṃ lōkapatiṃ varēṇyam Á Á 84 Á Á
Á Á iti śrīgajēndramōkṣaṇaṃ samāptam Á Á

